
TA’LIM XIZMATLARI BOZORINI 
TAKOMILLASHTIRISHNING O‘ZIGA XOS 

XUSUSIYATLAR

Abdullayev Suyun Artikovich
Iqtisodiyot fanlari doktori, professor 

Annotatsiya. Ushbu ilmiy maqolada oliy ta’lim tizimini takomillashtirishning o‘rni, oliy ta’lim raqobatbardoshligini oshirishda 
ta’lim xizmatlari bozorining asosiy vazifalarini belgilash hamda ularni amalga oshirish yo‘llari bayon etilgan. Shuningdek, 
oliy ta’lim muassasalari faoliyatida ta’lim xizmatlarining o‘ziga xos jihatlarini aniqlash va baholash bo‘yicha taklif hamda 
tavsiyalar ishlab chiqilgan.

Kalit soʻzlar: oliy ta’lim, ta’lim xizmatlari, oliy ta’limdagi raqobat, ta’lim sifati, kadrlar tayyorlash, ta’lim xizmatlari marketingi.

Abstract. This scientific article describes the role of improving the higher education system, determining the main tasks 
of the educational services market in improving the competitiveness of higher education and ways to implement them. 
Proposals and recommendations have also been developed to identify and evaluate specific aspects of educational 
services in the activities of higher education institutions.

Key words: higher education, educational services, competition in higher education, quality of education, training of 
personnel, marketing of educational services.

Аннотация. В данной научной статье изложена роль совершенствования системы высшего образования, 
определены основные задачи рынка образовательных услуг в повышении конкурентоспособности высшего 
образования и пути их реализации. Также разработаны предложения и рекомендации по выявлению и оценке 
конкретных аспектов образовательных услуг в деятельности высших учебных заведений.

Ключевые слова: высшее образование, образовательные услуги, конкуренция в высшем образовании, качество 
образования, обучение, маркетинг образовательных услуг.

K I R I S H 
Ishchi kuchi bozoriga oliy ma’lumotli mutaxassislarni yetkazib beradigan oliy ta’lim muassasalari hamda 

ularning bitiruvchilari raqobatbardoshligini oshirish masalalariga qaratilgan tadqiqotlar kechiktirib bo‘lmas 
darajada dolzarb ahamiyat kasb etadi.

Mamlakat taraqqiyotini malakali mutaxassislar belgilaydi. Zamon talablariga javob beradigan, ilg‘or fan, 
texnika va texnologiya yutuqlarini egallagan kadrlarni yetishtirmasdan jamiyatni yuksaltirib bo‘lmaydi.

Oʻzbekiston Respublikasining 2020-yil 23-sentyabrda qabul qilingan “Ta’lim to‘g‘risida”gi O‘RQ-637-son1 
Qonun hamda O‘zbekiston Respublikasi oliy ta’lim tizimini 2030-yilgacha rivojlantirish konsepsiyasi asosida 
tashkil etilgan uzluksiz ta’lim tizimi har tomonlama bilimli, intellektual salohiyati va ma’naviyati yuksak, 
barkamol avlodni shakllantirish mexanizmi sifatida mamlakatimizda kuchli demokratik davlat barpo etish va 
rivojlantirishning muhim omili bo‘lib xizmat qilmoqda.

2022–2026-yillarga mo‘ljallangan Yangi O‘zbekistonning taraqqiyot strategiyasining 41-maqsadida 
“Nodavlat ta’lim xizmatlari ko‘rsatuvchi tashkilotlarga sharoit va imkoniyatlarni kengaytirish orqali ularning 
ulushini 2026-yilda 8 foizga, shu jumladan 2022-yilda 3 foizga oshirish” [1] ko‘zda tutilgan.

M A V Z U G A  O I D  A D A B I Y O T L A R  S H A R H I 
Ma’lumki, ta’lim sohasidagi islohotlar mamlakatimizda olib borilayotgan ijtimoiy-iqtisodiy o‘zgarishlarning 

uzviy va hal qiluvchi yo‘nalishlaridan biri hisoblanadi. Shuningdek, O‘zbekistonda oliy ta’lim tizimining holati, 
rivojlanish tendensiyalari, ularni boshqarish va moliyalashtirish, marketing hamda menejmenti, ta’lim bozorini 

1	  https://lex.uz/docs/-5013007

rivojlantirish masalalari iqtisodchi olimlar tomonidan tadqiq etilgan. Jumladan, oliy ta’limni rivojlantirish vazifalari 
[3], bozor munosabatlariga o‘tish davrida ta’lim tizimining milliy iqtisodiyotni rivojlantirishga ta’siri [4], ta’lim 
xizmatlari bozorida iqtisodiy munosabatlarni takomillashtirish [5], tadbirkorlik sohasi uchun oliy ma’lumotli 
mutaxassislarni tayyorlashda boshqaruvning tashkiliy-iqtisodiy omillarini takomillashtirish [6] kabi yo‘nalishlarda 
ilmiy izlanishlar olib borilgan.

U. V. Maksimovning o‘ziga xos va qiziqarli qarashlari mavjud bo‘lib, u “bitiruvchining raqobatbardoshligi 
— bu asosiy kompetensiyalar majmuini, muhim va qimmatli yo‘nalishlarini namoyon etib, shaxsga jamiyatda 
muvaffaqiyatli faoliyat yuritish imkoniyatini beradigan umumiy, ajralmas sifatlar yig‘indisidir”, deb hisoblaydi [7].

T A D Q I Q O T  M E T O D O L O G I YA S I
Tadqiqot uchun zarur ma’lumotlar O‘zbekiston Respublikasi Davlat statistika qo‘mitasi, Iqtisodiyot va moliya 

vazirligi hamda xalqaro tashkilotlarning rasmiy ma’lumotlari asosida yig‘ildi. Olingan ma’lumotlar dinamik va 
taqqoslama tahlil usullari, statistik guruhlash, indeks va korrelyatsion tahlil yordamida qayta ishlanib, ta’lim 
xizmatlari bozorining rivojlanish tendensiyalari aniqlab chiqildi.

T A H L I L  V A  N A T I J A L A R
Ta’lim tizimidagi xizmatning asosiy iste’molchisi, ya’ni bilim (ko‘nikma) beruvchi (kasb o‘rgatuvchi) shaxs — 

bu bilim (ko‘nikma)ga talab qiluvchi, ularni takror ishlab chiqarish va mehnat faoliyatida samarali qo‘llash uchun 
bilim olishni istagan, shuningdek ishchi kuchi bozorida raqobatbardoshligini oshirishni xohlaydigan shaxsdir. 
Ushbu bozor maydonining o‘ziga xos jihati shundaki, iste’molchi xizmatni yaratish jarayonining faol subyekti 
hisoblanadi. U ham iste’molchi, ham ta’lim jarayonining ishtirokchisidir.

Bularning barchasi iste’molchining roliga alohida ahamiyat beradi. U o‘zining kelajakdagi ixtisosligini, o‘qish 
vaqti, joyi va shaklini, uni moliyalashtirish manbalarini hamda kelajakdagi ish joyini tanlashni aniq belgilaydi.

Shu sababli, o‘quv yurti reytingini oshirish strategiyasini ishlab chiqishda talabaning — hozirgi va potensial 
iste’molchining — shaxsiyati diqqat markazida bo‘lishi, turli texnologiyalar, axborot oqimlari va marketing 
kommunikatsiyalaridan samarali foydalanilishi zarur.

Ta’lim xizmatlarini takror ishlab chiqarish jarayonida turli tashkilot va korxonalar muhim rol o‘ynaydi. 
Ularning ta’lim muassasalariga nisbatan vazifalari quyidagilardan iborat:

•	 ta’lim muassasalarini ma’lum mutaxassisliklarga bo‘lgan ehtiyoj to‘g‘risida xabardor qilish;
•	 ta’lim xizmatlari va ishchi kuchi sifatiga qo‘yiladigan kasbiy talablarni belgilash;
•	 ta’lim sifatini baholash, xarajatlarni qoplash va ko‘rsatilgan ta’lim xizmatlari uchun to‘lovni amalga 

oshirish.

Aholining ta’lim olish imkoniyatlarining kengayishi mamlakatda iqtisodiy o‘sish sur’atlarining jadallashuviga 
xizmat qiladi. Shu nuqtayi nazardan, turli qatlamlarning uzluksiz ta’lim tizimiga keng jalb qilinishi va olingan 
bilimlarning amaliy faoliyatda qo‘llanish darajasini oshirish innovatsion taraqqiyot uchun muhim imkoniyatlar 
yaratadi. Xalqaro tadqiqotlar ta’limning ijtimoiy barqarorlikka ijobiy ta’sirini tasdiqlab, qo‘shimcha bir yil tahsil 
olish Djini koeffitsiyentini 1,4 punktga qisqartirishi mumkinligini ko‘rsatadi. Bu esa imtiyozli kreditlar orqali kam 
ta’minlangan oilalar farzandlariga sifatli ta’lim olish sharoitlarini yaratish, mehnat bozori ehtiyojlarini hisobga 
olgan holda katta yoshdagilar uchun ta’lim xizmatlari bozorini rivojlantirish istiqbollarini kengaytiradi.

Qashshoqlik, ishsizlik va ta’lim o‘rtasidagi o‘zaro bog‘liqlikni hisobga olgan holda, ta’limga kirish 
imkoniyatlarini yaxshilash orqali kelajakda mehnat bozorida raqobatbardosh kadrlarni shakllantirish uchun 
qulay zamin yaratiladi. Mavjud tajribalar shuni ko‘rsatadiki, kambag‘allik chegarasida yashayotgan aholining 
katta qismi boshlang‘ich ta’lim darajasiga ega bo‘lmay kelayotgan bo‘lsa-da, ta’lim infratuzilmasini kengaytirish, 
kompensator dasturlarni joriy etish va qo‘llab-quvvatlovchi mexanizmlarni kuchaytirish orqali bu toifadagi aholi 
uchun barqaror ijtimoiy-iqtisodiy o‘sish yo‘llarini ochish imkoniyati mavjud.

Kambag‘al oilalarning bolalari ko‘pincha maktabni tark etishga majbur bo‘ladilar, bu esa doimiy takrorlanib 
turadigan jarayon sifatida kambag‘al oilalar farzandlarining yana kambag‘allik doirasida qolishiga olib keladi. 
Sifatli boshlang‘ich ta’lim butun dunyoda kambag‘allikni kamaytirishning muhim omili sifatida qaraladi. Oliy 
ta’limning mavjudligi esa insonlarga yuqori maoshli ish topish va qashshoqlikdan chiqib ketish imkonini beradi.

Jahon banki tomonidan 2023-yilda o‘tkazilgan “O‘zbekiston fuqarolariga quloq tutib” so‘rovi mikrodata 
asosida olingan kambag‘allik darajasining ta’lim darajasiga nisbatan o‘rtacha ko‘rsatkichlari haqida dastlabki 
ma’lumotlarni taqdim etgan. Ushbu ma’lumotlar 1-rasmda keltirilgan (1-rasm).

1-rasm. Savodxonlik darajasidan kelib chiqqan holda, kambag‘allar toifasiga kiritilgan uy xo‘jaliklari ulushi, %da [8]

Statistika shuni ko‘rsatadiki, oliy ma’lumotlilarga qaraganda, boshlang‘ich ma’lumotli uy xo‘jaliklarida 
kambag‘allik darajasi yuqoriroq. Bu ko‘rsatkich ta’lim darajasi oshgani sayin kamayib boradi. Kambag‘allarning 
qariyb 93 foizi o‘rta umumiy va to‘liqsiz ma’lumotli shaxslar guruhiga kiradi. Boshlang‘ich ta’limga ega bo‘lgan 
uy xo‘jaliklarining atigi 40 foizi kuniga jon boshiga 3,2 dollardan kam mablag‘ sarflaydi. Bu ko‘rsatkich o‘rta 
ma’lumotli uy xo‘jaliklari uchun 34 foizni, ikkinchi kasb-hunar ma’lumotiga ega uy xo‘jaliklari uchun esa 26 foizni 
tashkil etadi.

Oliy ma’lumotli uy xo‘jaliklarining atigi 12 foizida kunlik xarajatlar past darajada. Oliy ta’limga ega bo‘lish, 
ishsizlik darajasidan qat’i nazar, kambag‘allik domiga tushib qolish xavfini 18 foizga kamaytiradi.

Uzoq muddatli empirik kuzatishlar natijalari shuni ko‘rsatadiki, bolalik davridagi ta’lim yetuklik davrida shaxs 
daromadlarining 1,3–3,5 foizga oshishiga sabab bo‘ladi, kichik yoshdagi bolalarning ta’limiga yo‘naltirilgan 1 
dollarlik investitsiya esa jamiyat uchun o‘rtacha 8,6 dollar foyda keltiradi. Shuni inobatga olish kerakki, mamlakat 
miqyosida aholining savodxonligi o‘sishiga xos bo‘lgan tendensiyalar hududiy darajada ham yaqqol namoyon 
bo‘lmoqda.

O‘zbekistonda 2030-yilgacha mo‘ljallangan O‘zbekiston Respublikasining oliy ta’lim tizimini rivojlantirish 
konsepsiyasi doirasida hududlarda davlat va nodavlat oliy o‘quv yurtlarini tashkil etish, sohada sog‘lom raqobat 
muhitini yaratish hamda oliy ta’lim bilan qamrab olish darajasini bosqichma-bosqich 50 foizdan oshirish nazarda 
tutilgan.

Ta’lim xizmatlari ko‘pincha egalari yoki ishlab chiqaruvchilari — ta’lim muassasalari — tomonidan 
yaratiladigan moddiy va nomoddiy mahsulotlarni uzatish bilan bog‘liq xizmatlar bilan to‘ldiriladi. Bular axborot, 
konsalting, ekspertiza, muhandislik xizmatlari, lizing (mashinalar, moslamalar va uskunalarni ijaraga berish, 
aloqa kanallari, binolar hamda hududlardan foydalanish) kabi xizmatlarni o‘z ichiga oladi.

Ta’lim xizmatlari bilan birgalikda ta’lim muassasalari xodimlari va jamoalarining intellektual mulki — ixtirolar, 
patentlar, tadqiqot ishlari, o‘quv va amaliy dasturlar, innovatsion mahsulotlar va xizmatlar, shuningdek ularning 
savdo belgilarini, logotiplarini va nomlarini ham qamrab oladi. Yirik oliy o‘quv yurtlari o‘zlari yoki ular ishtirokida 
tashkil etilgan tashkilotlar, jumladan qo‘shma korxonalardan reklama maqsadlarida faol foydalanadilar.

X U L O S A  V A  T A K L I F L A R
O‘zbekistonning oliy ta’lim tizimi mamlakat taraqqiyotining eng muhim tayanchlaridan biri sifatida 

inson kapitalini rivojlantirish, mehnat bozorini yuqori malakali mutaxassislar bilan ta’minlash va innovatsion 
iqtisodiyotga o‘tishni jadallashtirishda beqiyos o‘rin tutadi. So‘nggi yillarda qabul qilingan “Ta’lim to‘g‘risida”gi 
Qonun, 2030-yilgacha mo‘ljallangan rivojlanish konsepsiyasi hamda Yangi O‘zbekistonning taraqqiyot 
strategiyasi oliy ta’lim sohasini tubdan modernizatsiya qilish, sifat va samaradorlikni oshirish uchun mustahkam 
huquqiy va tashkiliy asos yaratdi.

Tahlillar shuni ko‘rsatadiki, oliy ta’lim tizimining rivojlanishi nafaqat mehnat bozorida raqobatbardosh 
kadrlarni tayyorlashga, balki ijtimoiy adolatni mustahkamlash, aholining farovonligini oshirish va kambag‘allikni 

kamaytirishga ham bevosita hissa qo‘shmoqda. Oliy ta’lim darajasining ortishi shaxsiy daromadning barqaror 
o‘sishini, innovatsion g‘oyalarning keng joriy etilishini va mamlakatning intellektual salohiyatini oshirishni 
ta’minlayapti.

Bugungi kunda oliy ta’lim, ilm-fan va ishlab chiqarish o‘rtasidagi hamkorlik izchil rivojlanmoqda. O‘quv 
jarayonlariga ilg‘or texnologiyalar joriy etilayotgani, xalqaro hamkorlik aloqalari kengayib borayotgani va 
nodavlat ta’lim sektorining ulushi oshayotgani bu sohaning yangi bosqichga ko‘tarilganini ko‘rsatadi.

Kelgusida ushbu ijobiy tendensiyalarni mustahkamlash, oliy ta’limni innovatsion rivojlanishning drayveriga 
aylantirish, yoshlarning ijodkorlik va tashabbuskorlik salohiyatini to‘liq ro‘yobga chiqarish mamlakatning 
raqobatbardosh va barqaror iqtisodiyotini shakllantirishda hal qiluvchi ahamiyat kasb etadi. Shu tarzda, 
O‘zbekiston oliy ta’lim tizimi zamonaviy taraqqiyot talablariga mos, bilimga asoslangan jamiyat qurilishining 
ishonchli poydevori sifatida o‘z o‘rnini tobora mustahkamlab bormoqda.

